
 9 Dekabrın 1-də
 9 Bakıda və  Abşeron yarımadasında arabir yağış yağacağı gözlənilir. 

Yarımadanın bəzi yerlərində intensivləşəcəyi ehtimalı var. Axşam tədricən 
kəsiləcək. Şimal-şərq küləyi əsəcək. Gecə və gündüz  7-9° , Bakıda gecə və 
gündüz  7-9° isti olacaq.  Atmosfer təzyiqi  normadan yüksək 774 mm civə 
sütunu, nisbi rütubət  75-85  faiz  olacaq.

 9 Naxçıvan şəhəri, Culfa, Ordubad, Sədərək, Şahbuz və Şərur ra-
yonlarında bəzi yerlərdə arabir yağış, dağlıq ərazilərdə qar yağacağı, gündüz 
əsasən yağmursuz keçəcəyi gözlənilir. Bəzi yerlərdə duman olacaq. Mülayim 
şərq küləyi əsəcək. Gecə 3° şaxtadan 2°-dək isti, gündüz  9-14° isti olacaq. 

 9 Xankəndi, Şuşa, Xocalı, Xocavənd, Ağdam, həmçinin Daşkəsən-
Gədəbəy rayonlarında arabir yağış, bəzi yerlərdə qar yağacağı, axşama 
doğru tədricən kəsiləcəyi  gözlənilir. Gecə və səhər saatlarında duman ola-
caq.  Mülayim şərq küləyi əsəcək. Gecə 2° şaxtadan 3°-dək isti, gündüz  3-7° 
isti olacaq. 

 9 Şərqi Zəngəzur: Cəbrayıl, Kəlbəcər, Qubadlı, Laçın, Zəngilan ra-
yonlarında arabir yağıntılı olacağı, bəzi yerlərdə qar yağacağı, axşama doğru 
tədricən kəsiləcəyi  gözlənilir. Gecə və səhər saatlarında duman olacaq. Müla-
yim şərq küləyi əsəcək. Gecə 3° şaxtadan 2°-dək isti, gündüz  2-7° isti olacaq. 

 9 Qazax, Gəncə, Goranboy, Tərtər, Füzuli rayonlarında bəzi yerlərdə 
arabir yağış yağacağı gözlənilir. Yüksək dağlıq ərazilərdə qar yağacağı ehti-
malı var. Axşama doğru tədricən kəsiləcək. Gecə və səhər saatlarında duman 
olacaq. Mülayim şərq küləyi əsəcək.  Gecə  4-7°, gündüz 6-11° isti olacaq.  

 9 Balakən, Zaqatala, Qax, Şəki, Oğuz, Qəbələ, İsmayıllı, Ağsu, 
Şamaxı, Siyəzən, Şabran, Xızı, Quba, Xaçmaz, Qusar rayonlarında 
arabir yağış,  dağlıq ərazilərdə qar yağacağı  gözlənilir. Ayrı-ayrı yerlərdə 
intensivləşəcəyi ehtimalı var. Axşam tədricən kəsiləcək. Gecə və səhər saat-
larında duman olacaq. Mülayim şərq küləyi əsəcək. Gecə 0-5° , gündüz 6-10° 
isti, dağlarda gecə 2-6° şaxta, gündüz 2° şaxtadan 3°-dək isti  olacaq.

 9 Mingəçevir, Yevlax, Göyçay, Ağdaş, Kürdəmir, İmişli, Ağcabədi, 
Beyləqan, Sabirabad, Biləsuvar, Saatlı, Şirvan, Hacıqabul, Salyan, Neft-
çala rayonlarında bəzi yerlərdə arabir yağış yağacağı gözlənilir. Ayrı-ayrı 
yerlərdə intensiv olacağı ehtimalı var.  Gecə və səhər saatlarında duman ola-
caq. Mülayim şərq küləyi əsəcək.  Gecə 4-7°, gündüz  8-11° isti olacaq. 

 9 Masallı, Yardımlı, Lerik, Lənkəran, Astara  rayonlarında bəzi 
yerlərdə arabir yağış yağacağı gözlənilir. Ayrı-ayrı yerlərdə intensivləşəcəyi, 
dağlıq ərazilərdə qar yağacağı ehtimalı var. Səhər saatlarında  duman olacaq. 
Mülayim şərq küləyi əsəcək. Gecə 6-8°, gündüz 8-11°, dağlarda gecə 1-3°,  
gündüz 3-5° isti olacaq.

“Azərbaycan Meliorasiya və Su Təsərrüfatı”ASC-nin rəhbərliyi və kollektivi  
iş  yoldaşları Qüdrət Seydəliyevə atası

ZEYNİDDİN SEYDƏLİYEVİN

vəfatından kədərləndiklərini bildirir və dərin hüznlə başsağlığı verirlər.

ALLAH RƏHMƏT ELƏSİN

Səhifəni hazırladılar:  
M.Hacıxanlı, Q.Qasımov, M.Qəribov, R.Toğrul və S.Rzayeva.

“Tesla”dan yeni modellər 
“Tesla”  şirkəti  hazırda  3 elektromobilin konstruk-

siyasının sadələşdirilməsi üzərində çalışır. Bu, elektro-
mobilin maya dəyərini aşağı salmağa imkan verəcək. 
Şirkətin “Project highland” adlı layihəsi çərçivəsində iki yeni 
elektromobil istifadə ediləcək. 
Qeyd olunur ki, 

“Project highland”ın 
əsas məqsədi 
elektromobildə və 
istehsalat zənci-
rində olan artıq 
komponentləri ara-
dan qaldırmaqdır. 
Söhbət, nəqliyyat 
vasitəsinin əsas 
funksionallığına tə-
sir göstərməyən 
komponentlərdən gedir. Dəyişikliklər elektromobilin təkcə in-
teryerini əhatə etməyəcək. Məsələn, gözləntilərə əsasən Tesla 
sadələşdirilmiş elektromobilini “CATL M3P” adlı fosfat batare-
yalar ilə təchiz edəcək. Həmin batareyalar litium-ion batareya-
lar ilə müqayisədə ucuz olsalar da, yüksək enerji effektivliyinə 
malikdirlər. 

“Tesla” ilk növbədə “Model 3” elektromobilini sadələşdirəcək. 
Məlumata əsasən onun istehsalına 2024-cü ildə start veriləcək.

“Biz daimi olaraq öz avtomobillərimizin konstruksiyalarında 
lazım olmayan detallar aşkar edirdik. Həmin lazımsız detallar 
avtomobillərə səhvən və ya hər ehtimala qarşı yerləşdirilmişdi. 
Biz artıq lazım olmayan çoxlu sayda komponenti aradan qaldır-
mışıq” – deyə Elon Musk qeyd edib. 

Naqilsiz qulaqlıqlar
Bu gün məşhur “Xiaomi” şirkəti Çində növbəti təqdimat 

tədbirini keçirəcək. Tədbir çərçivəsində şirkət “Xiaomi 13” 
smartfon seriyasını, “Watch S2” smart saatını və “MIUI 14” 
istifadəçi interfeysini təqdim edəcək. 

Şirkət həmçinin 
“Buds 4” adlı yeni na-
qilsiz qulaqlıqlarını 
da təqdim edəcək. 
Sözügedən qulaqlıqla-
rın əks olunduğu rəsmi 
foto da təqdim edi-
lib. “Buds 4”ün texniki 
özəllikləri barəsində 
dəqiq bir informasi-
yalar yoxdur. Bəzi 

məlumatlara əsasən, şirkətin yeni naqilsiz qulaqlıqları 85 dollar 
qiymətində satışa çıxarılacaq.

Yaşayış evinin təkrar emalı 
 ABŞ-da ilk dəfə 3D printeri vasitəsilə tam yaşayış evi 

çap edilib. Bununla belə sözügedən ev tamamilə bioloji 
xammaldan hazırlanıb. 3D printer vasitəsilə çap edilmiş 
yaşayış evi “BioHome 3D” adını əldə edib. Yaşayış evi 
Men Universitetinin Qabaqcıl Strukturlar və Kompozitlər 
Mərkəzinin (ACSS) tədqiqatçılar qrupu tərəfindən çap edilib. 
Sözügedən ev 4 

moduldan ibarətdir. 
Tədqiqatçıların söz-
lərinə əsasən evin di-
varları, döşəməsi və 
tavanı taxta lifindən və 
bioqətrandan hazırla-
nıb. Bununla yanaşı, 
“BioHome 3D” yüksək 
səviyyəli istilik izolya-
siyasına malikdir və 
təkrar emal üçün yarar-
lıdır.

Dəqiq çap texnologiyası öz növbəsində “BioHome 3D”-də 
inşaat tullantılarını aradan qaldırmağa imkan verib. Sözügedən 
evin hazırlanması üçün cəmi 12 saat vaxt lazım olub. Evə elek-
trik şəbəkəsinin qoşulmasında isə bir nəfər mühəndis iştirak edib 
və buna 2 saat vaxt sərf edib. 

Texnologiya yenilikləriMaraq dünyamız

Nadir və nostalji səslər
2015-ci ildə Styuart Fouks tərəfindən yaradılan dünyanın ən məşhur layihələrindən biri 

olan “Cities and memory” saytı  zaman keçdikcə yoxa çıxan səslərdən ibarət “Qırmızı kitab” 
hazırlayıb. Məqsəd dünyada tədricən yoxa çıxan və ya itən səslərdən ibarət siyahı dərc 
edərək onları bir yerə toplamaqdır.  Belə ki, müasir dövrdə hər gün minlərlə fərqli səs eşidən 
insanlar, gün keçdikcə onları unutmağa başlayır. Müəllifin fikrincə, bu yolla nadir və qədim 
səsləri qorumaq mümkün olacaq.

Qeyd edək ki, siyahıda bir çox qədim ci-
hazlardan tutmuş, təbiətə qədər bütün na-
dir səslər mövcuddur.  Dünyadakı bütün 
səsləri sadəcə bir yerə toplamağa çalışan 
saytda yüzdən çox müxtəlif ölkələrdən olan 
5 min səsdən ibarət interaktiv xəritə də var. 
Bu xəritədə insanlar Rusiyanın Zelenoqrad 
şəhəri yaxınlığında olan dəmiryol stansiya-
sından qalxan qatarın səsini belə dinləyə 
bilərlər. Siyahıda hətta “Nokia” telefonu-
nun musiqisindən tutmuş, “Opel Astra F” əl 
əyləcinin açılması səsinə, “Canon SLR” ka-
merasının düymələrinə toxunarkən çıxan 
səsə qədər nadir və nostalji səslər mövcud-
dur.

İstifadəçilər saytda yerləşdirilən 150 səsi 
artıq dinləyə bilərlər. Səslər nadir və tədricən 
yoxa çıxdıqları üçün insanda nostalji hisslər 
yaradır.

Xatırladaq ki, “Cities and memory” say-
tının adı italiyalı yazıçı və jurnalist İtalo Kal-

vinonun 1972-ci ildə yazdığı “Görünməz 
şəhərlər” romanından götürülüb.

Günəş teleskopu
Günəş olmasaydı, planetimizdə həyat olmaz, hər tərəf zülmətə və buzlaqlara qərq olardı. 

Günəş Yer kürəsinə ən yaxın ulduz olduğundan biz onun istiliyini və işığını yaxşı hiss edirik. 
Lakin son dövrlərdə Günəşin səthində naməlum səbəblərdən ləkələrin yarandığı və od 
fontanlarının artdığı müşahidə edilir.

Şübhəsiz, həmin proseslər Yerə də öz 
təsirini göstərir. Belə ki, maqnit fırtınası ya-
ranır, bu zaman radiodalğalar kəsilir, hava 
pisləşir, insanların əhvalı pozulur. 

Buna görə də alimlər xüsusi teleskoplar 
vasitəsilə Günəşdəki dəyişikliklər və maqnit 

fırtınaları barədə məlumatları tədqiq edirlər. 
Bu məqsədlə Çində dünyanın ən böyük 
Günəş teleskopu istifadəyə verilib. “Sinxua”" 
agentliyinin verdiyi xəbərə görə, Çin alimləri 
Günəşi müşahidə etmək üçün ən böyük yer-
üstü teleskopun sonuncu antenasının quraş-
dırılmasını başa çatdırıblar.

    "Daoçen" Günəş Radio Teleskopunun 
2023-cü ilin iyununda tam gücü ilə fəaliyyətə 
başlaması gözlənilir. Rəsmi məlumatlara 
görə, teleskop diametri bir kilometrdən çox 
olan dairə boyunca yerləşən, 313 altı metrlik 
dalğa ötürən antenadan və onun mərkəzində 
yüz metrlik ultra dəqiq ölçmə qülləsindən 
ibarətdir. Teleskop ölkənin cənub-qərbində, 
dəniz səviyyəsindən təxminən dörd kilometr 
yüksəklikdə yerləşən Sinxay-Tibet yaylasın-
da yerləşir.

Qlobal turizm 
Hazırda  enerji qiymətlərinin bahalaşması ilə əlaqədar dünyada turizmin inkişafında 

müəyyən gərginliyin olmasına baxmayaraq, inkişaf etmiş dövlətlər bu gəlirli sahəyə ciddi 
maliyyə vəsaitləri yatırırlar. Ümumdünya Turizm Təşkilatının məlumatında vurğulanır ki, 
turizm sektoru COVID-19 pandemiyasının əmələ gətirdiyi təxminən iki illik böhrandan sonra 
tədricən bərpa olunmağa başlayıb. Belə ki, son vaxtlar əksər ölkələrdə karantin qaydalarının 
yumşaldılması, bəzi məhdudiyyətlərin tamamilə götürülməsi, o cümlədən sərhədlərin 
açılması digər sahələrlə yanaşı, beynəlxalq turizmdə də canlanmaya səbəb olub. 

Statistik məlumatlara görə, 2022-ci ilin 
birinci rübündə beynəlxalq turistlərin sayı 
2021-ci ilin eyni dövrü ilə müqayisədə 182 
faiz artaraq 41 milyondan 117 milyona çatıb. 
Xatırladaq ki, 2019-cu ildə turizm sektorun-
da təxminən 1,5 trilyon dollar olan dövriyyə 
sonrakı  illərdə 3 dəfə azalıb. Ümumilikdə, 
ən çox turist qəbul edən ölkələrin reytinqi  
belədir: Fransa, ABŞ, İspaniya, Meksika, İta-
liya, Çin, Böyük Britaniya, Almaniya, Rusiya 
və Türkiyə. 

Ekspertlərin fikrincə, turizmin ən mühüm 
üstünlüklərindən biri yeni iş yerlərinin yara-
dılmasıdır. Lakin bununla yanaşı, turistlərlə 
“yüklənmə” hazırda bir çox şəhər və regi-

onlarda ciddi problemə çevrilib. Barselona, 
Venesiya kimi bir çox şəhərlər aşırı turizmə 
qarşı müxtəlif tədbirlər görür, əlavə vergi, 
məhdudiyyət və tarixi ərazilərə girişi qadağan 
etməklə turist axınını nizamlamağa çalışır. 

Bulud sistemləri
İnformasiya Texnologiyaları İnstitutunda 

aparılan tədqiqatlar nəticəsində bulud 
sistemlərinin analizi və sintezi problemləri 
üzrə mühüm elmi nəticələr əldə olunub.

İnstitutdan aldığımız məlumata görə, bu il 
ərzində bulud hesablama sistemlərinin sintezi 
və keyfiyyət göstəricilərinin yaxşılaşdırılması 
üçün alimlər tərəfindən metod və alqoritmlər 

işlənilib. “Industry 4.0” platformasında kiberfi-
ziki sistemlərin analizi və sintezi problemləri 
üzrə tədqiqatlar aparılıb. Həmçinin internet 
şəbəkəsi və superkompüter texnologiyaları-
nın problemləri ilə bağlı araşdırmalar zamanı 
“Grid” texnologiyaları tətbiq olunub. “Green 
Computing” texnologiyalarında meydana çı-
xan problemlər və onların həlli yolları, naqil-
siz mobil rabitə sistemlərinin müasir vəziyyəti, 
tətbiq sahələri, süni intellekt sistemlərinin mü-
asir vəziyyəti və tədqiqat metodları müqayisəli 
təhlil edilib.

Mətbəximiz Lüksemburqda
Noyabrın 26-dan 30-dək Lüksemburqda 
keçirilən Dünya Kulinariya Kuboku və   
14-cü Beynəlxalq “Expogast” Qastronomiya 
Festivalında ilk dəfə olaraq Azərbaycanın 
qastronomik turizm imkanları nümayiş etdirilib.
Azərbaycan Turizm Bürosu və   Azərbaycan 

Milli Kulinariya Mərkəzinin təşkilatçılığı ilə mil-
li stenddə azərbaycanlı aşpazlar tərəfindən 
milli mətbəx nümunələrinin müasir kuli-
nariya metodları əsasında hazırlanmış və 
yenilənmiş versiyaları təqdim edilib.  "Gəlin 
birləşək!" şüarı ilə keçirilən qida nümayişləri 
beynəlxalq mütəxəssislər tərəfindən yüksək 
qiymətləndirilib.

Stenddə qastronomiya daxil olmaqla, 
Azərbaycanın müxtəlif turizm növləri üzrə po-
tensialını əks etdirən vizual görüntülər nüma-
yiş etdirilib, məlumat broşürləri paylanılıb. 

“Vatel Club Luxembourg” tərəfindən təşkil 
edilən Dünya Kulinariya Kubokunda 5 gün 
ərzində 100-dən çox  beynəlxalq komanda 
müxtəlif mükafatlar uğrunda mübarizə aparıb.

Ümumdünya Kulinariya Cəmiyyətləri Bir-
liyinin (“Worldchefs”) akkreditasiya etdiyi uni-
kal platforma 8 mindən çox peşəkar aşpazı 

özündə birləşdirməklə qastronomiyada yeni 
hərəkatları və tendensiyaları təqdim edir.

Tədbir çərçivəsində Dövlət Turizm Agent-
liyinin sədrinin müavini Azadə Hüseynovanın 
Ümumdünya Kulinariya Cəmiyyətləri Birliyi-
nin idarə heyətinin rəhbəri Tomas Quqlerlə 
görüşü baş tutub. Təşkilatla əməkdaşlıq 
istiqamətlərinin müzakirə olunduğu görüşün 
Tomas Quqlerə Qarabağ xalçaçılıq məktəbinə 
aid Malıbəyli xalçası hədiyyə edilib.

Həmçinin Sinqapur Aşpazlar Assosiasi-
yasının rəhbərliyi ilə keçirilən görüşdə “Sin-
gapore 2024 Culinary EXPO” tədbirində 
Azərbaycanın təmsil olunması ilə bağlı fikir 
mübadiləsi aparılıb.

Alfred Nobelin məşhur 
vəsiyyətinin qısa tarixçəsi

Dünyaca məşhur Nobel mükafatının verilməsi barədə vəsiyyətnamə 127 il bundan əvvəl – 
27 noyabr 1895-ci ildə tərtib olunub. Bu tarixi aktın müəllifi  Alfred Bernard Nobel adını  

insanlıq tarixinə qızıl hərflərlə yazmış şəxsdir. O, 1833-cü il oktyabrın 21-də İsveçin paytaxtı 
Stokholmda dörduşaqlı ailədə dünyaya gəlib. Robert və Lüdviq ondan yaşca böyük, Emil isə 
kiçik olub. 

Nobel ailəsi o dövrdə çeşidli sahələrdə 
çalışıb. XIX ərin 40-cı illərində silah ticarəti 
ilə məşğul olan Nobel qardaşları Rusiyaya 
köçüblər, 20 ildən sonra yenidən İsveçə 
qayıdıblar. 30 yaşında Alfred ingilis, rus, 
fransız dillərini mükəmməl mənimsəyib. O, 
İsveçə döndükdən sonra nitroqliserin almaq 
üzərində çalışıb, tezliklə onun kütləvi istehsa-
lına nail olub. Alfred 1866-cı ildə dinamiti ixti-
ra edib, sonra tüstüsüz barıtın tərkibini tapıb. 
İstedadlı mühəndis-ixtiraçı Avropada bu sahə 
ilə məşğul olan 90-dək zavod, fabrik açıb.

Lakin 1888-ci ildə Alfredin böyük qarda-
şı Lüdviqin vəfatı onun həyatını kökündən 
dəyişib. Bunun əsas səbəbi dövri mətbuatda 
dərc olunmuş yazılar olub.  Belə ki, fransız 
qəzetlərindən biri səhvən Alfredin “ölüm taci-
ri” adlandırıldığı nekroloq çap edib. Bu səhv 
onu həyatında ciddi düzəliş etməyə məcbur 
edib. 

Alfred Nobel 1895-ci il noyabrın 27-də 
yazdığı vəsiyyətnaməsində varidatının, 

təxminən, 94 faizini “il ərzində bəşəriyyətə 
böyük töhfələr vermiş şəxslər” üçün 5 mü-
kafatın (fizika, kimya, fiziologiya, yaxud tibb, 
ədəbiyyat və sülh) təsis edilməsinə ayırmağı 
vəsiyyət edib. Onun bu mükafatlar üçün 
möhtəşəm planlar təklif etməsinə baxma-
yaraq, sonralar bir sıra problem yaşanıb. 
A.Nobelin vəsiyyəti ilə barışmayan qohumla-
rı, hətta, etiraz etmək istəyiblər. 

Vəsiyyətnamənin mətnində  etiraza 
səbəb ola biləcək “nöqsanlar” var idi. Belə 
ki, Alfredin qanuni yaşayış yerinin hansı 
ölkə olması mübahisəli idi. O, 9 yaşına 
qədər İsveç vətəndaşı olub, sonralar Rusi-
ya, Fransa və İtaliyada yaşayıb.  A.Nobel 
ölümündən sonra İsveçdə dəfn edilməsini 
bildirib. Vəsiyyətnamə və əmlakın taleyini 
isə yaşadığı ölkə müəyyənləşdirməli idi. 
Əgər həmin ölkə Fransadırsa, vəsiyyətnamə 
qəbul edilməyə və vergi alına bilərdi. Nobel 
sülh mükafatını məhz Norveç  parlamentinin 
verməsini istəyib. Buna görə də bir çoxları 

onu vətənpərvər olmamaqda günahlandırıb. 
Mükafatları təyin edəcək fond  da təsis olun-
malı idi. Vəsiyyətnamədə bildirilməyib ki, ilin 
qalibi olmayanda nə edilməlidir. 

Alfredin vəsiyyətnaməsindəki belə na-
tamamlıqlar və digər maneələr nəticəsində 
Nobel fondunun yaradılması 5 il ləngiyib. 
Nəhayət, mükafat ilk dəfə 1901-ci ildə təqdim 
olunub.

İqtisadiyyat nominasiyası isə Alfred No-
belin 1895-ci ildə şəxsən hazırladığı siyahıya 
daxil edilməyib. Bu sahə üzrə mükafatın 
digər elmlərlə eyni səviyyədə olması nəzərdə 
tutulur. İqtsadiyyat üzrə mükafatı 1968-ci ildə 
İsveç bankı Sveriges Riksbank təsis edir və 
bu bank tərəfindən də maliyyələşdirilir. Müka-
fat ilk dəfə 1969-cu ildə  iqtisadi proseslərin 
təhlili üçün dinamik modellərin hazırlanması 
və tətbiqinə görə Danimarka və Norveç 
alimləri Yan Tinberqenə və Raqnar Frisxə 
verilib.

Xatırladaq ki, Nobel qardaşları Krım 

müharibəsi zamanı çar Rusiyası ordusu üçün 
silah istehsal etmək məqsədilə Azərbaycana 
da gəlib. Robert tüfəng qundağı üçün qoz 
ağacı (bəzi mənbələrə görə dəmirağac) so-
rağı ilə Lənkərana, oradan da Bakıya gəlib. 
O, Bakıda neftlə bağlı geniş biznes imkanları 
görüb və qardaşlarını da burada şirkət aç-
mağa inandırıb. 1875-ci ildə Nobel qardaş-
ları Bakıda neft istehsalı qardaşlığı şirkətini 
qurublar.  Az müddətdə onlar Abşeronun bir 
sıra neft mədənlərinin sahibi olublar, zavod-
lar alıblar, neft kəmərləri çəkiblər və külli 
miqdarda kapitala yiyələniblər.

Sonda bildirək ki, Xalq şairi Bəxtiyar 
Vahabzadə bir şeirində Nobel mükafatı 
vəsaitinin böyük hissəsinin Bakıda qa-
zanılmasına baxmayaraq, onun hansısa 
azərbaycanlıya verilməməsindən təəssüflə 
söz açıb.

Elçin ABBASOV,
“Xalq qəzeti”


